
Oompaí Loompa: Oompa Loompa dúmp a daí dú 

is maith linn seacláid, is maith linn thú! 

Oompa Loompa dúm a daí dú 

is maith linn seacláid, is maith linn thú!

Willy Wonka: Bhuel, Dia Daoibh a thuismitheoirí agus a pháistí, is mise Willy Wonka. Tá ceist agam oraibh!!! An maith libh seacláid? (Barra mór seacláide ina lámh aige)
Bhuel is breá liom gach cineál milseáin, is breá liom na gobstoppers a mhaireann go deo, guma coganta béile trí chúrsa, ach is fearr liom na cinn úra seo a rinne muid ar maidin, 'múinteoirí marfacha' a thugann na hOompaí Loompa orthu. An rud atá speisialta faoi dtaobh de na milseáin seo ná nuair a itheann do mhúinteoir iad, éiríonn sé níos raimhre agus níos raimhre go dtí go bpléascann sé, POP, agus tá mé ag déanamh nach mbeidh obair bhaile agat an oíche sin HAHAHA!!! Agus tá seans maith ann go mbeidh múinteoir úr de dhíth ar an rang an lá dar gcionn. HAHAHA!!!

Oompaí Loompa: Oompa Loompa dúmp a daí dú 

tá comórtas againn, ag tosú inniu. 

Oompa Loompa dúmp a daí dú 

tá comórtas againn, ag tosú inniu.

Willy Wonka: Tá an ceart agaibh a Oompaí, inseoidh mé dóibh anois faoin chomórtas. 

Bhuel a pháistí, tá a fhios agaibh nach raibh duine ar bith sa mhonarcha seacláide le blianta anuas mar gheall ar na spiairí slítheánta suaracha sin a bhí ag iarraidh na hoidis uilig a sciobadh uaim. Má fhaighim greim orthu, cuirfidh mé faoi ghlas iad agus ní fheicfidh siad solas na gréine go deo.

Ach, beidh fáilte roimh chúigear páistí agus roimh a dtuismitheoirí teacht ar cuairt chuig an mhonarcha agus gheobhaidh siad seacláid saor in aisce an chuid eile dá saol. 

Oompaí Loompa: Oompa Loompa dúmp a daí dú 

is maith linn seacláid, is maith linn thú! 

Ompa Loompa dúmp a daí dú 

is maith linn seacláid, is maith linn thú! Seacláid mmmmm

Willy Wonka: Ná bígí buartha a Oompaí, beidh go leor fágtha daoibh. Anois, caithfidh mé na ticéid órga a chur sna barraí seacláide agus beidh an bua ag na páistí a thiocfaidh orthu. 

Oompaí Loompa: Oompa Loompa, dúmp a daí dú 

tá comórtas againn, ag tosú inniu. 

Oompa Loompa dúmp a daí dú 

tá comórtas againn ag tosú inniu.

Willy Wonka: Ní bheidh duine ar bith ábalta na ticéid a chóipeáil mar tá marc uisce speisialta orthu. Níl Willy Wonka bómánta, tá mé chomh glic le madadh rua.  
An Maidrín rua
                        Teach Charlie
Charlie: A Dhaideo, ar chuala tú an scéal? Beidh cead isteach ag cúigear chuig monarcha Willy Wonka!!!

Grandpa Joe: Chuala cinnte a Charlie agus beidh seacláid saor in aisce ag an té sin an chuid eile dá shaol!

Charlie: Ba bhreá liom é a bhaint. Bheadh sé ar dóigh. An síleann tú go mbeadh seans agam teacht ar cheann de na ticéid órga?
Grandpa Joe: Is gasúr maith thú a Charlie agus tá an seans céanna agatsa is atá ag gach duine eile.

Grandma Josephine: Tá Willy Wonka ar mire glan! Tá sé ar shiúl leis na síoga. Tá an fear sin contúirteach, na bac leis an chomórtas amaideach sin. Níl ciall ar bith aige. 
Grandpa Joe: Is fear iontach é Willy Wonka, tá sé ar an fhear is cliste ar Domhan. Tá níos mó ar eolas aige faoin tseacláid ná duine ar bith eile ar Domhan.

Grandma Josephine: Is gealt é. Is fuath liom Willy Wonka agus is fuath liom seacláid. D’ith mé ceann de na líreacáin leithris sin uair amháin agus ní raibh mé ábalta an leithreas a fhágáil ar feadh seachtaine.

Charlie: IUUUUCAÍ! Barraíocht eolais, a Mhamó!
Grandpa Joe: Éist, is ginias é Willy Wonka agus sin bun agus barr an scéil agus tá Charlie ag dul a bhaint an chomórtais seo.

Grandma eile: Tá dearmad déanta agat ar rud amháin a chara, níl airgead ar bith ag Charlie, ní thig leis barra seacláide a cheannach.

Grandpa eile: Tá muid beo bocht, níl airgead againn fá choinne seacláide. Tá brón orainn, a Charlie a mhic, ach caithfidh muid an cíos a íoc. Is é an rud is tábhachtaí ná go bhfuil áit chónaithe againn.

Charlie: Tuigim go bhfuil cúlú eacnamaíochta ann a Mhamó agus is beag airgead atá ag daoine na laethanta seo. Tá an locht ar na bainc dhamanta sin. 

Grandpa: Cad é seo ar an teilifís?
Teilifís: Fuarthas an ticéad deireanach inniu, níl ticéid órga ar bith fágtha anois, mura bhfuair tú ceann roimhe seo níl seans ar bith agat ceann a fháil anois. Tá na ticéid uilig ar shiúl!

Grandpa: Is mór an trua sin, a Charlie, bhí mé cinnte go bhfaighfeá ceann de na ticéid órga sin. 

Charlie: Ní raibh sé i ndán dom, is mór an trua.

Gleanntáin Ghlas' Ghaoth Dobhair
Teilifís: An Nuacht is déanaí, tá muid ag cluinstin ó na gardaí gur ticéad bréagach a bhí sa ticéad a fuarthas inniu! Mar sin de, tá ticéad amháin fágtha. Déarfaidh mé sin arís - Tá ticéad amháin fágtha. 

Charlie: Ó a Dhia, tá ceann amháin fágtha!!
Grandpa: Bhí a fhios agam a mhic, bhí a fhios agam!

Charlie: Ní dhéanann sé pioc difir -  níl airgead ar bith againn go fóill. 

Grandpa Joe: Ní mar a shíltear a bhítear a mhic. Bhí mise á chur seo i dtaisce faoi choinne lá na coise tinne, agus tá na cosa seo tinn le fada an lá anois! 

Charlie: Ní thig liom seo a ghlacadh, tá sé iontach cineálta ach tá an t-airgead seo de dhíth ort.

Grandpa Joe: Éist a mhic, glac an t-airgead seo, is seanfhear crom caite mé agus níl airgead de dhíth orm. Glac an t-airgead agus má bhíonn an bua agat, rachaidh mé leat!

Charlie: Go raibh céad maith agat. Beidh mé ar ais gan mhoill.

Imíonn Charlie leis

Grandma: Tá tú ag tabhairt dóchais don ghasúr óg sin, nuair nach bhfuil seans ar bith ann go tiocfaidh sé ar thicéad órga. 

Ritheann Charlie isteach
Charlie: Tá sé agam, tá sé agam, tháinig mé ar an ticéad órga. A Dhaideo, tá muid ag dul chuig monarcha seacláide Willy Wonka.

                       Monarcha Willy Wonka

Damhsa

Fáilte chuig Monarcha Seacláide Willy Wonka
Tagann Augustus Gloop isteach agus é ag ithe

Augustus Gloop: Is mise Augustus Gloop agus fuair mé an ticéad órga. Cá bhfuil mo dhuais? Cá bhfuil an tseacláid uilig? Is breá liom seacláid. 

Willy Wonka: Deas bualadh libh. Is mise Willy Wonka.
Augustus: Seacláid, seacláid, seacláid, tá ocras orm! Ba mhaith liom seacláid.

Daidí Augustus: Áááá, ar mhaith leat barra eile seacláide a mhic?

Augustus: Ba mhaith – mmmm  mmmmm  mmmmmm
Daidí Augustus: Is maith an t-anlann an t-ocras!
Willy Wonka: Ó, a Dhia ár sábháil!

Tagann Veruca Salt isteach agus tá sí millte 

Veruca: A Dhaidí, glac mo chóta anois!

Mrs Salt: Ó a Veruca, a thaisce, an bhfuil rud ar bith eile de dhíth ort?

Veruca: A Uasail Wonka, tá an áit seo go holc agus cé hiad na daoine beaga gránna seo?

Willy Wonka: Seo mo chairde, na hOompaí Loompa. Agus cé thusa?

Veruca: Is mise Veruca Salt, faighim gach rud is mian liom!

Willy Wonka: Nach bhfuil sí galánta? (Déanann sé aghaidh ghreannmhar)

Mike Teavee: Is mise Mike, nach bhfuil teilifís agat san áit seo? Cá bhfuil an teilifís? Is breá liom an teilifís!!! Teilifís, teilifís, teilifís.

Willy Wonka (leis an lucht féachana)  Sílim go bhfuil dúil ag an duine seo sa teilifís.
Violet: Is mise Violet. Ní maith liomsa an teilifís. Is breá liomsa guma coganta. An bhfuil Gobstoppers ar bith agat? Má tá, tabhair dom anois iad!

Charlie: Is mise Charlie Bucket, a Uasail Wonka, deas bualadh leat. Go raibh maith agat as an seans iontach seo. Tá mé iontach buíoch díot.
Willy Wonka: Bhuel, ar a laghad tá duine amháin ann atá múinte macánta. Anois, tosóidh muid ar chamchuairt na monarchan.
Seomra 1

Willy Wonka: Seo an seomra seacláide. Tá gach rud sa seomra seo déanta as seacláid.

Augustus: Amharc ar an tseacláid, tá sí gach áit. (Ritheann sé thart ag ithe gach rud) MMM  MMMM, is breá liom seacláid.

Willy Wonka: Na bí ag ithe gach rud. Gheobhaidh tú neart seacláide nuair a bheidh muid críochnaithe.

Augustus: Bí ciúin!!! Ba mhaith liom seacláid anois. Amharc, tá an abhainn déanta as seacláid.  Mmmm mmmmm!

Mamaí Augustus: Bí cúramach, a mhic!!!

Augustus: ÁÁÁÁÁÁÁ! Cuidigh liom (Titeann sé isteach)
Mamaí Augustus: Augustus, fán liom!!! (Ritheann sí amach).

Seomra 2

Willy Wonka: Seo an seomra cumadóireachta. Seo an áit a ndearaimid na milseáin úra. Seo an guma coganta is déanaí againn, béile trí chúrsa.

Violet: Ba mhaith liom é anois!

Willy Wonka: Ní thig leat é a ithe mar níl sé críochnaithe go fóill agus tá cúpla fadhb ag baint leis go fóill.

Violet: Ba mhaith liom é anois!!!

Daidí Violet: A Violet, a stór, dúirt an tUasal Wonka nach dtig leat é a ithe.
Violet: Is cuma cad é a deir an t-amadán sin, tabhair dom anois é.
Itheann sí ceann.

Violet: An réamhchúrsa –anraith glasraí mmmmm tá sé thar a bheith blasta! An príomhchúrsa anois, sceallóga agus ispíní, an dinnéar is fearr liom. Pióg sméar gorm don mhilseog! Tá seo go hiontach!

Willy Wonka: Ó, ó, sin an chuid nach bhfuil críochnaithe againn go fóill. Fan go bhfeicfidh sibh!
Violet: Ááá! Cad é atá ag tarlú dom? Ááá! Cuidigh liom!!!! Cad é a thug sibh dom?

Daidí Violet: A Violet, a thaisce, a Violet, a thaisce. 

Na páistí uilig: Cad é atá ag tarlú do Violet?

Charlie: Ní shílim gur chóir di sin a ithe!

Seomra 3

Grandpa Joe: Cad é an seomra sin?

Willy Wonka: Sin an seomra cnónna ach ní thig linn dul isteach ansin mar tá na hioraí rua istigh ansin agus ní ainmhithe cairdiúla iad. 

Veruca: Bhuel, ba mhaith liomsa dul isteach!

Daidí Veruca: Faigheann sí a bealach féin i gcónaí.

Willy Wonka: Na gabh isteach ansin.

Veruca: Níl mise ag éisteacht leat a Wonka! Déanaimse mo rogha rud. Ó, a Dhaidí, ba mhaith liom iora rua, ba mhaith liom ceann anois!!!

Daidí Veruca: Maith go leor a stór. Maith go leor a stór. Cá mhéad ba mhaith leat? Cá mhéad atá orthu a Wonka?

Willy Wonka: Tá mé buartha ach níl siad ar díol. Ní peataí maithe iad.

Veruca: Ach, ba mhaith liom iora rua anois! Glacfaidh mé ceann anois.
Siúlann sí isteach sa seomra agus faigheann na hIoraí Rua í
Iora Rua: Is droch-chnó thú. Is droch-chnó thú!

Veruca: Ááá! Imigh leat, ááá, ní cnó mé, na hith mé. Cuidígí liom!!!!

Daidí  Veruca: A Uasail Wonka, déan rud éigin!

Willy Wonka: Ar an drochuair, ní thig liom, beidh sí maith go leor i gceann bliain nó dhó!

Daidí Veruca: Ááá! A Veruca,  a Veruca! (ritheann sí amach)
Willy Wonka: Bhuel, a bhuachaillí, níl ach an bheirt agaibh fágtha.

Grandpa Joe: Cad é a tharlóidh anois?

Seomra 4

Willy Wonka: Bhuel, a bhuachaillí, níl ach beirt fágtha agus sula gcríochnóidh muid an turas, ba mhaith liom seomra speisialta a thaispeáint daoibh. Tá a fhios agam go mbainfidh tusa an-sult as an seomra seo a Mike. Seo an seomra teilifíse.
Mike Teavee: BHÁÚ! Seomra teilifíse! Cad é atá ag tarlú anseo? Is breá liom an teilifís!

Mamaí Mike: Bíonn tú ag amharc ar bharraíocht teilifíse!!!
Mike: Bí ciúin, ní thig liom seo a chluinstin.

Willy Wonka: Ní gnáthsheomra teilifíse é seo! Tarlaíonn rud speisialta istigh anseo. An bhfeiceann sibh an léasar sin sa choirnéal? Bhuel, má chuirim rud éigin ar an ardán seo, brisfidh an léasar sin suas ina milliún píosa é agus cuirfidh sé iad chuig an teilifís sin. Níor thriail muid ach barra seacláide go dtí seo ach lá éigin ba bhreá liom a fháil amach an dtig leis rudaí eile a chur chuig an teilifís, páiste b’fhéidir?

Mike: Mise, mise! Úsáid mise! Beidh clú agus cáil orm mar an chéad pháiste a cuireadh chuig teilifís. 

Mamaí Mike: Stad, a Mike ná déan é.
Willy Wonka: Rómhall. Nuair a sheasann tú ar an ardán sin ní thig linn an próiseas a stopadh.

Mamaí Mike: Mo bhabaí, mo bhabaí. Cá bhfuil sé? 

Willy Wonka: Amharc, tá sé ag eitilt thart orainn ina mhilliún píosa. 

Mike: Amharc orm, amharc orm!

(Imíonn Mike agus a mháthair. Nuair a éiríonn gach rud ciúin arís -)
Willy Wonka: Maith thú a Charlie, a mhic. Tá an comórtas bainte agat. Is leatsa an mhonarcha seo anois.

Charlie: Níl.. níl.. níl.. a fhios agam cad é ba chóir dom a rá..... go raibh míle maith agat a Uasail Wonka. Tá mé iontach buíoch.

Willy Wonka: Tá a fhios agam sin, a mhic, ní raibh na páistí eile deas. Is gasúr múinte macánta thú agus tá an duais tuillte go mór agat.

Grandpa Joe: Maith thú a mhic, 

Oompaí Loompa: Comhghairdeas leat a Charlie.

Is breá linn seacláid

An Deireadh
Caoimhín Williamson

